
Siunnersuummut nassuiaatit 

 

Nassuiaatit nalinginnaasut 

 

1. Aallaqqaasiut 

1.1 Pingaarnertut tunngavigineqartoq  

Ilisimatusartoqatigiit arlaannaannulluunniit attuumassuteqanngitsut Kalaallit Nunaanni 1960-

ip 1991-illu akornanni arnanik naartunaveersaasersuisimanermi periuserineqarsimasunik 

qulaajaanerminni nalunaarusiartik septembari 2025-mi tunniuppaat. 

 

Arnanut ilisimatinneqaqqaarnatik akuersitinneqaqqaarnatilluunniit 

naartunaveersaaserneqarsimasunut, tassa Kalaallit Nunaanni 1960-ip 1991-illu akornanni 

naartunaveersaasersuisoqarsimaneranik suliamut (spiralilersuisoqarsimaneranik suliamut) 

attuumassutilinnut, ajunngitsorsiassaqartitsinissamut aaqqissuussisoqassasoq, Danmarkimi 

politikeri amerlanerussuteqartut Kalaallinut arnanut ajunngitsorsiassaqartitsineq pillugu 

aaqqissuussinissamik isumaqatigiissut tunngavigalugu aalajangerput. Danskit tamatumunnga 

tunngatillugu aaqqissuussinerat, arnanut Kalaallit Nunaanni 1960-ip 1991-illu akornanni 

akuersititseqqaarani naartunaveersaasersuisimanermik suliamut 

(spiralilersuisoqarsimaneranik suliamut) attuumassutilinnut ajunngitsorsiassaqartitsineq 

pillugu Folketingip inatsisaa nr. 722, 1 septembari 2026-meersoq tunngavigalugu 

pilersinneqarpoq. Danskit aaqqissuussinerat 1. septembari 2026-mi atulertoq arnamut 

ataatsimut 300.000 kr.-nik ajunngitsorsiassaqartitsinissamik periarfissaqalersitsisuullunilu 

Patienterstatningenimit aqunneqarpoq. Danskit inatsisaanni allaqqavoq, 

ajunngitsorsiassaqartitsineq pillugu danskit aaqqissuussinerat Kalaallit Nunaannut 

Savalimmiunullu atuutinngitsoq, kisianni kunngip peqqussutaa aqqutigalugu tamakkiisumik 

imaluunniit ilaannakortumik Kalaallit Nunaannut atuuttussanngortinneqarsinnaasoq, Kalaallit 

Nunaanni pissutsit pisariaqalersitaannik allannguutit ilanngullugit.   

 

Ajunngitsorsiassaqartitsineq pillugu kalaallit aaqqissuussinerat 2025-mut aningaasanut 

inatsimmut ilassutitut aningaasaliissutinut konto pingaarneq 67.01.19 

“Naartunaveersaasersuinermik suliaq”-mut oqaasertaliussaq nr. 1, Aningaasaqarnermut 

Akileraartarnermullu Ataatsimiititaliamit suliaq nr. 01.31.06/25-01137 tunngavigalugu 30. 

juuni 2025-mi akuerisaq, aallaavigalugu pilersinneqarpoq. Oqaasertaliussaq taanna 

Naalakkersuisut arnanut akuersititseqqaarani Kalaallit Nunaanni Peqqinnissaqarfimmi 31. 

december 1991-ip kingorna naartunaveersaaserneqarsimasunut, 

taamaaliorneqarsimanerminnullu tunngatillugu  siusinnerusukkut 

ajunngitsorsiaqartitaasimanngitsunut allatigulluunniit taartisiaqartitaasimanngitsunut, 

naleqquttumik tassa 300.000 kr.-nik ajunngitsorsiassaqartitsisinnaatitaalernerannut 

tunngaviuvoq. Arnamut ataatsimut ataasiaannarnani naartunaveersaaserneqarsimasumut 

arlaleriarluni ajunngitsorsiassaqartitsisoqarsinnaavoq. 

Aaqqissuussineq inunnut toqukkut qimagutsinnatik qinnuteqaammik tunniussisimanngitsunut 

atuutinngilaq. 

 

Aaqqissuussineq Meeqqanut, Inuusuttunut, Inatsisit Atuutsinneqarnerannut 

Naligiissitaanermullu Naalakkersuisoqarfimmit aqunneqarpoq, tamatumanilu suliassanik 

suliarinninneq eqqartuussissuserisoqarfimmit Frederiksen Law-imit isumagineqarluni. 

Aaqqissuussineq taanna tunngavigalugu 2025-mi 17. oktobarimiit 31. decembarip tungaanut 

qinnuteqartoqarsinnaatitsisoqarpoq. 

 

Ajunngitsorsiassaqartitsineq pillugu danskit aaqqissuussinerat Folketingip inatsisaa 

tunngavigalugu massa pilersinneqartoq, ajunngitsorsiassaqartitsineq pillugu kalaallit 

aaqqissuussinerat Folketingip inatsisaat tamatumunngalu atatillugu oqaasertaliussat 

tunngavigalugit aqunneqarpoq. Ajunngitsorsiassaqartitsineq pillugu kalaallit danskilluunniit 

aaqqissuussinerat malillugu ajunngitsorsiassaritinneqartussat akileraarutinut, 

akiliisitsiniartartunit noqqaassutaasinnaanerinut isumaginninnermullu inatsisinut il.il. 

tunngasutigut qanoq suliarineqarnissaasa malittarisaliuunneqarnissaat pisariaqartoq 

paasinarsivoq. Ajunngitsorsiassaritinneqartut ajunngitsorsiassarsisumut 

akileraarutaannginnissaannik kiisalu ajunngitsorsiassarsisup akiitsoqarfiinut 

matussusiissutaanissaannut illersorneqarnissaannik, soorluttaaq arnap isumaginninnermut il.il. 

inatsisit naapertorlugit pisortanit ikiorsiissutitut pisartagarisinnaasaanik naatsorsuinermut 

kalluaanerlunnginnissaannik qulakkeerinninnissaq siunertaavoq. Tamatumani malittarisassat 

ajunngitsorsiassaritinneqartut arnanut ajunngitsorsisunut iluaqutaanissaannik 

qulakkeerutaassapput. 

 

Arnat kalaallit aaqqissuussinerat malillugu ajunngitsorsisut, imaluunniit Kalaallit Nunaanni 

najugaqarnerat apeqqutaatinnagu danskit aaqqissuussinerat malillugu ajunngitsorsisut 

Danmarkimi malittarisassat malillugit ajunngitsorsisutulli naligiimmik pineqarnissaannik 

qulakkeerinninnissaq kissaataavortaaq. Ajunngitsorsiassaritinneqartut pisortanit 

ikiorsiissutissanik naatsorsuinermi ilanngaataanissaannut ajunngitsorsiassaqartitsineq pillugu 

danskit inatsisaanni § 10 naapertorlugu illersorneqarneqarput, akiliisitsiniartartunit 

noqqaassutaanissaannut il.il. § 11 naapertorlugu illersorneqarput, aamma 

akileraarutaannginnissaannut § 18 naapertorlugu illersorneqarput. 

 

Taamaammat inatsisissatut matumani siunnersuut naartunaveersaasersuisoqarsimaneranik 

suliamut tunngasut Aningaasanut Inatsisitigut suli malittarisaliuunneqanngitsut 

suliarinissaannut inatsisitigut tapertatut tunngavissanik pilersitsinissamut tunngaviliisuuvoq. 

Peqqinnissaqarfimmik oqartussaaffiup nunatsinnit 1. januaari 1992-imi tiguneqarnerata 

kingorna kalaallit aaqqissuussinerat danskillu Kalaallit Nunaanni atulersussanik 

ajunngitsorsiassaqartitsinermut aaqqissuussineri matumani pineqarput. 

1.2 Siunnersuutip piareersarnerani pingaarnertut taasassat 

Siunnersuut oqaluttuarisaanikkut qulaajaanerit, naalakkersuisoqarfiit akornanni 

oqallisiginninnerit aamma Kalaallit Nunaata Danmarkillu akornanni nunani assigiinngitsuni 

suleqatigiinnerit tunngavigalugit suliarineqarpoq. Tunngavissaqanngitsumik 

assigiinngisitsisoqaqqunagu tamatumani piareersarnerit arnat eqqugaasimasut nunani 

pineqartuni marluusuni pisinnaatitaaffiisa sapinngisamik assigiissarneqarnissaannik 

ataatsimut kissaateqarnermik tunngaveqarput. 

 

Suliniutitut allartinneqareersimalersut inatsisissatullu siunnersuutit il.il. pillugit danskit 

oqartussaasui peqatigalugit oqallittoqareerpoq. Danskit oqartussaasui tamatumunnga 

tunngatillugu malittarisaliornissap pisariaqarneranik erseqqissaateqaqataatinneqarput, 

tamatumani ajunngitsorsiassatut tunniussat arnanut eqqugaasimasunut iluaqutaasussamik 

inatsisitigut qanoq illersorneqarnissaannut tunngasuni.  

 

Ajunngitsorsiassaqartitsineq pillugu aaqqissuussinermi allaffissornikkut aqutsineq 

tamatumanilu suliassanik suliarinnereersimalerneq pillugit misilittakkanik, tamatumani 

napparsimasut pillugit nalunaarsukkanik pissarsiornermut, nalilersuiniarnernut 

pisinnaasatigullu akimmiffiusimasunut tunngasunik, kalaallit tungaanniit pissarsiortoqarpoq.  

 

Aalajangersakkat arlallit paasissutissanik inunnut ataasiakkaanut tunngasunik 

avitseqatigiinnermut, tunngaveqanngitsumik ajunngitsorsiassaritinneqarsimasunik 

utertitsisussaatitaanermut iliuusereriikkamullu kingunerititaasinnaasunut tunngasut 

inatsisissatut siunnersuutip tusarniaassutigineqarnerata kingorna peerneqarput. 

Tamatumunnga tunngatillugu suliassanik suliarinninneq naammaginartutut nalilerneqarmat, 

tamatumani suliassanik aningaasanut inatsit tunngavigalugu ingerlatsinerlu pillugu inatsisit 

nalinginnaasut naapertorlugit suliarinninnermut aallartinneqareersimalersumut malittarisassat 

allanngortinneqarpata isumatusaarnerunavianngitsutut nalilerneqarpoq. Suliassanik 

suliarinninneq pillugu malittarisassanik maannakkut allannguisoqaraluarpat, tamanna arnat 

ajunngitsorsiaqartitaanissamik qinnuteqarsimasut pillugit suliassanik inatsisissatut 

siunnersuutip atuutilernera sioqqullugu kingornaluunniit suliarinninnermi 

tunngavissaqanngitsumik assigiinngisitsisoqarneranik kinguneqarsinnaavoq. Assersuutigalugu 

ajunngitsorsiassaqartitsineq pillugu suliani aalajangiinissamut paasissutissanik 

pissarsiornermut tunngatillugu taamatut assigiinngisitsisoqarnissaa inatsisissatut 

siunnersuummi matumani siunertarineqanngilaq, taamaammat aalajangersakkat suliassanik 

suliarinninnermut tunngasut peerneqarput. Allannguutit innuttaasumut 

akornutaanavianngitsutut isigineqarlutillu inatsisissatut siunnersuutip tamanut aammaartumik 

tusarniaassutigineqarnissaanut tunngavissiinngillat. 

 

2. Siunnersuummi immikkoortut pingaarnerit 

2.1 Siunnersuutip pingaarnertut aaqqissuussanera 

Siunnersuut akuersititseqqaarani naartunaveersaasersuisimanermik suliani ajunngitsorsiassat 

illersorneqarnissaannut inatsisissatut aalajangersaaffiullunilu immikkoortunut 

assigiinngitsunut pingasunut tunngavoq. 

 

1. Ajunngitsorsiassat pisortanit ikiorsiissutit aningaasarsianik tunngaveqartussat 

naatsorsorneqarnerannut ilanngunneqassanngillat 

Ajunngitsorsiassat aningaasarsianik tunngaveqartussanik pilersuinermut 

ikiorsiissuteqartitsinermi ikiorsiissutissanilluunniit naatsorsuinermi ilanngunneqaratillu 

ikiorsiissuteqartitsinermi taamaattuni ilanngaasiissutaassanngillat. Ajunngitsorsiassaqartup 

inoqutaataluunniit pisinnaatitaasaannik pisortanit ikiorsiissutisiarisartagaasa 

ikinnerulinnginnissaat taamaalilluni qulakkeerneqassaaq. 

 

2. Ajunngitsorsiassat akiliisitsiniartartunit noqqaassutaanissaannut illersorneqassapput 

Ajunngitsorsiassat allamut tunniunneqarnissaannut, eqqartuussivilersuutiginissaannut 

ajunngitsorsiassaqartitaasullu akiitsuinut matussusiissutaanissaannut illersorneqassapput. 

Ajunngitsorsiassat ajunngitsorsiassaqartitaasup pigisaanit allanit erseqqissumik 

avissaartinneqarsimappata illersorneqarnerat tunniunneqareerneranni tunngaviatigut aamma 

atuuppoq. Illersorneqarneralli atorunnaarsinnaavoq, ajunngitsorsiassaqartitaasoq 

ajunngitsorsinissamut piumasaqaatinik naammassinnissimasutut aalajangiiffigineqarnerata 

kingorna tamatumunnga akuersisimappat imaluunniit ajunngitsorsiassami akiitsuminut 

qularnaveeqqutigineqarnissaannut akuersisimappat. Ajunngitsorsiassaqartitaasup 

ajunngitsorsiani kontomut allamut immikkoorteqqissaarnagit nammineq kontominiitippagit, 

ajunngitsorsiai aamma illersorneerutissapput, taamaammat innuttaasup ajunngitsorsiami 

illersorneqarnissaannut nammineq iliuuseqarnissaanik sianiginninnissaanillu 

piumasaqaateqarfiuvoq. 

 

3. Ajunngitsorsiassat akileraarutigisassanik naatsorsuinermi ilanngunneqassanngillat 

Ajunngitsorsiassat akileraartarnermut inatsisini aningaasarsianut tunngaviit naatsorsorneranni 

ilanngunneqarneq ajorput. 

 

Akileraaruserinermik ingerlatsineq pillugu inatsisip akileraartarneq pillugu inatsimmut, 

tamatumani aningaasarsianit akileraarutit pillugit Inatsisartut inatsisaannut attuumassutilittut 

aalajangersarneqartarnissaa pitsaanerutinneqakkajuppoq. Maannamulli killiffik 

eqqarsaatigalugu inunnut aalajangersimasunuinnaq kiisalu piffissami 

aalajangersimasuinnarmi atuunnissaa piumasaqaataammat, Inatsisartut inatsisissaanni 

matumani aalajangersarneqarnissaa naammattutut nalilerneqarpoq. Taamaammat tassa 

taamaannera ilisimaarigaluarlugu periuseq nalinginnaasoq atornagu taamaaliortoqarnissaa 

aalajangerneqarpoq.  

3. Pisortanut aningaasaqarnikkut allaffissornikkullu kingunerisinnaasai  

Siunnersuut ajunngitsorsiassat pillugit aaqqissuussinernik pilersitsinissamut imminermi 

tunngasortaqanngilaq, taakku politikikkut siornatigut aalajangiinernit aningaasanillu 

atorneqartussatut akuerisanit aallaaveqareermata. Taamaammat aningaasaqarnikkut 

allaffissornikkullu tunngaviatigut kinguneqangaatsiartussaanngitsutut nalilerneqarpoq. 

 

Kalaallit danskilluunniit aaqqissuussinerat malillugu ajunngitsorsiassaqartitaasup 

ajunngitsorsiassai akiitsuinut Namminersorlutik Oqartussanit aamma kommuninit 

qularnaveeqqutitut tigusiffigineqarsinnaanngimmata, matussusiissutigineqarsinnaanngimmata 

il.il., ajunngitsorsiassat akiliisitsiniartartunit noqqaassutaanissaannut il.il. illersorneqarnissaat 

pillugit malittarisassat, ilaatigut arnap oqartussat akiitsoqarfigeratarsinnaasaata 

akiliisitsiniarsinnaanissaanut killiliisuupput. Danskittaaq aaqqissuussinerat malillugu 

ajunngitsorsiassat akileraarutitigut ilanngaataaneq ajormata, inuup aningaasarsiaatulli 

oqartussanit akileraarutitigut iluanaarutaasinnaanngillat. Malittarisassalli taakku oqartussanut 

aningaasartuutaanavianngillat. Kalaallilli danskillu inatsisiliortuisa arnanut 

ajunngitsorsiassaritinniagaasa arnanut taakkunannga tamakkiisuutillugit tiguneqarnissaannik 

qulakkeerutaapput. Ajunngitsorsiassat akileraarnertaqanngitsumik pisortaniillu 

ilanngaasiinertaqanngitsumik tiguneqarsinnaanissaannik piumasaqaateqarfiusumik 

amerlassusilerneqarput. 

 

Siunnersuut pisortanut allaffissornikkut kinguneqangaarnavianngilaq. Isumalluutinik 

atuerujussuannginnermik kinguneqarsinnaasumik, ajunngitsorsiassaqartitsinerli pillugu 

aaqqissuussinermik aningaasaliissuteqarnikkut pilersitsinermili piumasaqaataareersumik, 

akileraartarnermut oqartussat isumaginninnermullu oqartussat ajunngitsorsiassanik 

naapertuuttumik amerlassusiliisoqarneranik alaatsinaattuunerminnik ersersitsissapput.  

 

Immikkoortumi 1.2-mi eqqaaneqareersutut, siunnersuutip atuutilernera sioqqullugu 

suliassanik suliarinnittoqareerlunilu suliat ilaat aalajangiiffigineqareerput. Suliassanik 

suliarinninnerit aningaasaqarnermut inatsimmi oqaasertaliussat tunngavigalugit 

ingerlanneqarput, matumanilu siunnersuummit sunnerneqaratik. 

 

4. Inuussutissarsiutilinnut aningaasaqarnikkut allaffissornikkullu kingunerisinnaasai   

Siunnersuut namminersortutut inuussutissarsiutilinnut aningaasaqarnikkut 

allaffissornikkulluunniit kinguneqassangatinneqanngilaq. Tassa eqqartuussisarnermik inatsit 

ajunngitsorsiassat aalajangersimasut, soorlu innarluuteqarnermut tunngasuni aningaasanillu 

annaasaqarnermut tunngasuunngitsuni, akiliisitsiniartartunit imaaliallaannaq 

akiliisitsiniutaasinnaannginnerannut tunngasortaqareermat, tak. ilaatigut Kalaallit Nunaanni 

eqqartuussisarnermik inatsit, § 620, imm. 1 aamma 2, siunnersuummi malittarisassat 

ajunngitsorsiassat akiliisitsiniutaanissaasa illersornissaannut tunngasut inuussutissarsiutillit 

akiliisitsiniartartuinut akornutaangaarnavianngitsutut isigineqarput. Tassa imaappoq, arnanut 

pineqartunut akiliisitsiniartartoqarpat, arnat taakku ajunngitsorsiassaasa 

akiliisitsiniutiginissaannut tunngavilersuutigisinnaanissaat akiliisitsiniartartunit 

naatsorsuutigineqarsinnaanavianngilaq. 

 

5. Avatangiisinut, pinngortitamut inuillu peqqissusaannut kingunerisinnaasai  

Aaqqissuussineq pinngortitamik nakkutiginninneq, isumalluutinik atorluaaneq, avatangiisinut 

sunniutit peqqinnissakkulluunniit sullinneqarneq pillugit malittarisassanik 

aalajangersaaffiunngimmat, siunnersuut avatangiisinut, pinngortitamut innuttaasulluunniit 

peqqissusaannut tunngasutigut kinguneqarnavianngitsutut nalilerneqarpoq. 

 

6. Inuit pisinnaatitaaffii innuttaasunullu kingunerisinnaasai 

Siunnersuut arnanut akuersititseqqaarani naartunaveersaasersuisimanermik sulianut, 

napparsimasutut inuttullu pisinnaatitaaffinnik unioqqutitsisoqarnerata kingunerilluinnagaanik 

suliarineqalertunut, attuumassutilinnut ajunngitsorsiassaqartitsinissaq pillugu politikikkut 

siornatigut aalajangiinernut tapersiivoq. Qinnuteqartummi 142-usut danskit naalagaaffiat 

inuttut pisinnaatitaaffiit pillugit Europami isumaqatigiissummi (EMRK) artikel 3, 8 aamma 

14 tunngavilersuutigalugit inuttut pisinnaatitaaffimminnik unioqqutitsisimanerarlugu 4. marsi 

2024-mi eqqartuussivilersuuppaat. Aalajangersakkat tassa artikelit taakku ilaatigut 

naakkittaatsorsuarmik nikanarsaataasumillu pineqarnermut illersorneqarnissamut, 

ilaqutariittut ataqqinassuseqartumik inuuneqarnermut pisinnaatitaaffeqarnissamut, kiisalu 

suiaassuseq, ammip qalipaataa, oqaatsit, inuiaassuseq imaluunniit kingoqqivik il.il. 

tunngavigalugit assigiinngisitsiffigineqarnermut illersorneqarnissamut tunngapput. Suliaq 

taanna suli aalajangiiffigineqanngikkaluartoq, aammattaaq Namminersorlutik Oqartussat 

naartunaveersaasersuisimanermillu sulianut 1991-ip kingorna pisunut attuumassutilinnut 

tunngatillugu assingusumik eqqartuussivilersuunneqarnikuunngikkaluartut, danskit 

naalagaaffiat Naalakkersuisullu arnat pineqartut akuersaarneqarsinnaanngitsumik 

eqqunngitsuliorfigineqarsimanerannut isumaqataapput. Tassa ajunngitsorsiassaqartitsineq 

pillugu kalaallit danskillu aaqqissuussineri, inatsisissatut siunnersuummut matumunnga 

attuumassutiliusut, arnat pineqartut eqqunngitsuliorfigineqarsimanerat pillugu aningaasanik 

taarsiiffigineqarnissaannik siunertaqarfiupput.   

 

7. Nunanut allanut attaveqartarnerni nunallu immikkoortuini politikkinut 

kingunerisinnaasai kiisalu kingunerisinnaasai allat 

Inatsisissatut siunnersuut arnat Kalaallit Nunaanni Peqqinnissaqarfiup naalagaaffimmit 

akisussaaffigineqarnerani namminersornerullutillu oqartussanit akisussaaffigineqalernerata 

kingorna naartunaveersaaserneqarsimasut akuersititseqqaarani 

naartunaveersaasersuisimanermik suliamut attuumassutiliusut eqqunngitsuliorfigineqarnertik 

pillugu eqqartuussivilersuinerannut atatillugu saqqummiunneqarpoq. Arnanut 

taartisiassaritinneqartut, tamatumani ajunngitsorsiassaritinneqartut amerlassusissaat aammali 

aaqqissuussinerni piumasaqaataasut, Kalaallit Nunaanni Namminersorlutik Oqartussat 

danskillu naalagaaffiata paaseqatigiinnerannik tunngaveqarput. Ataatsimut periuseqarneq 

arnat pineqartut ajunngitsorsiassaqartitsineq pillugu aaqqissuussinerni taakkunani marlunni 

inatsisitigut assigiimmik pineqarnissaannik qulakkeerinninnissamik siunertaqarfiuvoq.  

 

8. Oqartussat aamma suliniaqatigiiffiit il.il. tusarniaaffigineqarneri  

Siunnersuut tusarniaanermut nittartakkami www.naalakkersuisut.gl-imi tamanut 

saqqummiullugu 7. juuli 2026-miit tusarniaassutigineqarpoq, tusarniaanermi 

akissuteqarnissamut 4. aggusti 2026-p tungaanut piffissaliussartalimmik. Tusarniaanermut 

akissuteqaatit siunnersuummut oqaaseqaatitaqartut, oqaasertaat issuarneqarlutillu 

siunnersuummut ilanngussaq 1-imi attuumassuteqarnerat malillugu oqaaseqarfigineqarput.  

 

Inatsisissatut siunnersuummi nassiussami aalajangersakkat suliat pillugit paasissutissanut, 

paasissutissanik inunnut ataasiakkaanut tunngasunik avitseqatigiinnermut, akiitsunut 

matussusiisinnaatitaanermut iliuusereriikkanullu kingunerititaasinnaasut pillugit 

aalajangersakkanut tunngasortaqarput. Arnalli inatsisissatut siunnersuutip atuutilernera 

sioqqullugu kingornalu qinnuteqaataannik suliarinninnermi assigiinngisitsisoqarnissaa 

pinngitsoortinniarlugu, aalajangersakkat taakku peerneqarput. Tamatumani allannguutit 

innuttaasumut akornutaassangatinneqarnatillu aammaartumik tusarniaassuteqarnissamut 

tunngavissiinngillat. Inatsisissatut siunnersuummut nassuiaatini nalinginnaasuni imm. 1.2 

siunnersuutigineqartup piareersarnerani imarisaanut pingaarnernut tunngasoq 

innersuussutigineqarpoq. 

 

http://www.naalakkersuisut.gl-imi/

Siunnersuummi aalajangersakkanut ataasiakkaanut nassuiaatit 

 

§ 1-imut 

 

Imm. 1-imut 

Inatsisartut inatsisaata sumut atuutsinneqarnissaa matumani aalajangersakkami 

nassuiarneqarpoq. 

Inatsisartut inatsisaat peqqinnissamik oqartussaaffiup nunatsinnit 1992-imi tiguneqarnerata 

kingorna akuersititseqqaarani naartunaveersaasersuisimanermik suliani 

ajunngitsorsiassaqartitsineq pillugu kalaallit aaqqissuussinerannut atuuttoq, suliallu 

peqqinnissamik oqartussaaffiup nunatsinnit tiguneqarnera sioqqullugu pisunut attuumassutillit 

pillugit danskit aaqqissuussinerannut atuuttoq, aalajangersakkami erseqqissarneqarpoq. 

Inatsisartut inatsisaata Kalaallit Nunaanniinnaq atuuttussanngortinneqarnera pissutaalluni 

Danmarkimi atuutsinneqarsinnaanngilaq, taamaammallu Inatsisartut inatsisaat 

ajunngitsorsiassanut, Kalaallit Nunaannut attuumassutilinnut, taamaallaat atuuppoq, 

assersuutigalugu arnat pineqartut Kalaallit Nunaanni najugaqartuuneri 

najugaqartuusimaneriluunniit, imaluunniit ajunngitsorsiassanik ikisiffiusussanik Kalaallit 

Nunaanni aningaaserivimmi kontoqarneri il.il. pissutigalugit. 

 

Aalajangersakkami oqaasertaliinerit inatsisissatut siunnersuutip arnat pineqartut 

akuersitinneqaqqaaratik qanga naartunaveersaaserneqarsimanersut apeqqutaatinnagu taakku 

pillugit inatsisitigut tunngavissamik pilersitsinissamik qulakkeerutaapput, aammali Kalaallit 

Nunaanni Peqqinnissaqarfimmut akisussaaffiup Namminersornerullutik Oqartussanit 1992-

imi tiguneqartup kikkunnit 1992 sioqqullugu kingornalu tigummineqarnerata 

immikkoortinneqarsinnaaginnaarnissaanut. 

Aaqqissuussineq 2025-mut Aningaasanut Inatsimmut ilassutitut aningaasaliissutinut konto 

pingaarnermut 67.01.19-imut oqaasertaliussaq nr. 1 tunngavigalugu pilersinneqarpoq. 

Aaqqissuussineq 2026-mut 2027-mullu Aningaasanut Inatsisinut oqaasertaliussaqarnikkut 

kingornatigut nanginneqarpoq. 

 

Imm. 2-mut  

Inatsisartut inatsisaanni aalajangersakkat inatsisitigut sunniutaasinnaasunut tunngasut kalaallit 

danskilluunniit arnap eqqugaasimasup ataatsip arlallilluunniit aammattaaq nunat pineqartut 

oqartussaasuisa peqataaffigisaannik aaqqissuussinerat malillugu isumaqatigiissutinut aamma 

atuuttussatut aalajangersakkami matumani oqaatigineqarput. Ajunngitsorsiassaqartitsineq 

pillugit danskit aaqqissuussinerat atorlugu aamma isumaqatigiissutit tunngavigalugit 

ajunngitsorsiassanik tigusisussat akornanni assigiinngitsumik pinninnissaq taamaalilluni 

pinngitsoortinneqassaaq, eqimattammi taakku marluk kanngunarsaasarnernut 

taakkununngarpiaq tunngasuni taarsiissutitut ajunngitsorsissammata. 

Aalajangersagaq malittarisassat atuuttut assersuutigalugu akileraartussaannginnermut, 

pisortanit ikiorsiissutinik pisartagaqarsinnaatitaaginnarnermut aamma akiliisitsiniartartunit 

noqqaavigineqarnissamut illersorneqarnissamut tunngasut assigiissaartuunissaannik 

qulakkeerinneqataassaaq, arnaq eqqugaasimasoq ajunngitsorsiassaqartitsinikkut 

isumaqatigiissuteqarnikkulluunniit taartisiaqartitaanersoq apeqqutaatinnagu. Taamaammat 

aalajangersagaq ima paasineqassaaq, arnaq eqqugaasimasoq akuersititseqqaarani 

naartunaveersaasersuisimanermik suliami isumaqatigiissuteqarnikkut ajunngitsorsisoq, 

ajunngitsorsiassaqartitsineq pillugu kalaallit danskilluunniit aaqqissuussinerat malillugu 

arnamut ajunngitsorsisinneqartuminngarnit aningaasaqarnikkut inatsisitigulluunniit 

illersorneqarnikinnerulerneranik kinguneqarnavianngitsoq. Tamanna aningaasat arnamut 

isumaqatigiissuteqarnikkut tunniussat qanoq amerlatiginersut taavalu ajunngitsorsiaanersut 

taartisiaanersulluunniit apeqqutaatinnagu atuuppoq. 

 

Imm. 3-mut 

Arnamut eqqugaasimasumut ataatsimut, ajunngitsorsiassaqartitsineq pillugu kalaallit 

aaqqissuussinerat naapertorlugu ajunngitsorsiassaqarnissamut piumasaqaatinik 

naammassinnittumut, 300.000 kr.-nik ajunngitsorsiassaqartitsinissaq aalajangersakkami 

aalajangiunneqarpoq. Aningaasat amerlassusissaat aningaasaliissuteqariaatsitut maanna 

atuuttumut, 2025-mut Aningaasanut Inatsimmut ilassutitut aningaasaliissutit tunngavigalugit 

atuutilersitamut, naapertuupput. 

 

Akuersitinneqaqqaarani naartunaveersaaserneqarsimanermut tassunga siornatigut imaluunniit 

kingusinnerusukkut aningaasatigut ajunngitsorsiassatut imaluunniit taarsiissutitut 

tunniunneqarsimasut tamakkiisumik isumaat aalajangersakkap malittarisassiuuppaa. 

Aningaasanik siornatigut tunniussisimaneq, inuup Kalaallit Nunaanni aningaasatigut 

ajunngitsorsiassaqartitsinermut aaqqiissummit tunineqannginnissaanik immini 

mattussisuunngilaq, § 1, imm. 3-li tunngavigalugu ajunngitsorsiassaritinneqartut 

ilanngaaserneqassallutik. Tassa aalajangersagaq konto pingaarnermut 67.01.19-imut 

oqaasertaliussaq nr. 1, akuersitinneqaqqaarnani naartunaveersaaserneqarsimanerminut 

siusinnerusukkut ajunngitsorsisimannginnissaanut assigisaannilluunniit 

pissarsisimannginnissaanut tunngasortaliusorlu tassuunakkut assigiinngillat. 

 

Ajunngitsorsiassaritinneqartussat assigiissaartumik amerlassusiligaapput, taamaammallu 

arnanut aaqqissuussinermi pineqartunut tamanut ajunngitsorsiassaritinneqartussat assigiimmik 

amerlassuseqarput, akuersititseqqaarani naartunaveersaasersuisimanermi pisuni ataasiakkaani 

qanorpiaq iliortoqarsimanersoq apeqqutaatinnagu. Tassa ajunngitsorsiassaqartitsineq pillugu 

kalaallit danskilluunniit aaqqissuussinerat malillugu ajunngitsorsiassaritinneqartussat 

amerlassusissaannik immikkut aalajangersaasoqarneq ajorpoq. 

Arnamut ataatsimut immikkut pisimasunik naartunaveersaaserneqarsimasumut arlaleriarluni 

ajunngitsorsiassaqartitsisoqarsinnaavoq. Arnattaaq peqqinnissamik oqartussaaffiup 

nunatsinnit 1. januaari 1992-mili tiguneqariartuaarnerani pisumit eqqugaasimasut kalaallit 

danskillu aaqqissuussineri malillugit ajunngitsorsiassaqarsinnaatitaapput. Sulialli taakku 

immikkut nalilersoqqissaarneqassapput.  

 

Inatsisartut inatsisaat naapertorlugu ajunngitsorsiassaritinneqartut Kalaallit Nunaanni 

Danmarkimiluunniit 1991-ip kingorna akuersititseqqaarani naartunaveersaasersuisimanermik 

pisumut tunngatillugu siusinnerusukkut kingusinnerusukkulluunniit 

ajunngitsorsiassaritinneqartunit imaluunniit taartisiassaritinneqartunit 

ilanngaatigineqartussatut aalajangersakkami imm. 2-mi aalajangiunneqarpoq. 

Akuersititseqqaarani naartunaveersaasersuisimanermik pisumut ataatsimut qasseeriarluni 

ajunngitsorsiassaqartitsisoqarnissaata taartisiaqartitsisoqarnissaataluunniit 

pinngitsoortinnissaa qulakkeerumallugu taamaaliortoqarpoq, taamaalilluni inuup 

taartisiaqarsinnaatitaasup aaqqissuussinerit tamatumunnga attuumassutillit malillugit pisassai 

sinnernagit taarsiiffigineqarnissaa qulakkeerneqassammat. 

 

Ajunngitsorsiat taartisiallu kalaallit danskilluunniit oqartussaasuisa aaqqissuussineri 

aaqqissuussalluunniit allat peqqinnissamik oqartussaaffiup nunatsinnit tiguneqarnerata 

kingorna piffissamut attuumassutillit malillugit pisassarititaanersut apeqqutaatinnagu, 

akiitsunut matussusiinissamut ilanngullugit naatsorsorneqartarput. Siusinnerusukkut 

kingusinnerusukkulluunniit ajunngitsorsiassaritinneqartut taartisiassaritinneqartulluunniit 

piffissami pineqartumi akuersititseqqaarnani naartunaveersaasersuisimanermi pisumut 

attuumassuteqarnersoq pingaaruteqarpoq. 

 

Aalajangersagaq akuersititseqqaarani naartunaveersaasersuisimanermi pisumut pineqartumut 

tunngatillugu  ajunngitsorsereersimasumut taartisereersimasumulluunniit tunniussat 

Inatsisartut inatsisaat naapertorlugu ajunngitsorsiassaritinneqartussanut 

ilanngaatigineqarnissaannut tunngasortaqarpoq. Inatsisartut inatsisaat naapertorlugu 

ajunngitsorsiassaritinneqartut akuersititseqqaarani naartunaveersaasersuisimanermi pisumut 

pineqartumut kingusinnerusukkut ajunngitsorsiassaritinneqartunut 

taartisiassaritinneqartunulluunniit ilanngullugit naatsorsorneqassapputtaaq. Tassa imaappoq, 

aalajangersagaq ataatsimut taartisiassaritinneqartunut tunngasumik 

malittarisaliuussartaqarlunilu inatsisit allat naapertorlugit ajunngitsorsiassaqartitaanissamik 

kingusinnerusukkut qinnuteqarsinnaatitaanermut killiliinermut tunngasortaqanngilaq. 

 

Siusinnerusukkut kingusinnerusukkulluunniit ajunngitsorsiaritinneqartut 

taartisiaritinneqartulluunniit 300.000 kr.-ninngarnit amerlanerusimappata, Inatsisartut 

inatsisaat naapertorlugu allanik ajunngitsorsiaqartitsisoqarsinnaanngilaq. 

Tunniunneqareersimasut 300.00 kr.-ninngarnit ikinnerusimappata, akuersititseqqaarani 

naartunaveersaasersuisimanermi pisumut pineqartumut tunngatillugu 

tunniunneqareersimalersut kingusinnersukkulluunniit tunniunneqartussat 300.000 kr.-llu 

nikingassutaat kisiisa tunniunneqassapput. 

  

§ 2-mut 

 

”Akuersititseqqaarani naartunaveersaasersuisimanermik suliaq”-p isumaa nr. 1-imi 

nassuiarneqarpoq. Nassuiarneqarnera Inatsisartut inatsisaanni matumani malittarisassat 

ajunngitsorsiassat aningaasaqarnikkut inatsisitigut sunniutaat qaqugukkut atuutissanerannik 

taamaallaat aalajangersaaffiullunilu kalaallit aaqqissuussaattut pilersitaq malillugu 

ajunngitsorsiaqarsinnaatitaasoqarnerulersitsisuunngilaq. Tamanna sulianut Kalaallit Nunaanni 

niviarsiaqqanut arnanulluunniit imaluunniit kalaallinut niviarsiaqqanut arnanulluunniit 

Danmarkimiittunut akuersititseqqaarani ilaannakortumilluunniit akuersititseqqaarluni, 

tamatumaluunniit saniatigut pingaarutilinnik paasissutisseeqqaarani, toqqagasseeqqaarani 

inatsisitigulluunniit tunngaveqanngitsumik naartunaveersaasersuisimanermut 

attuumassutilinnut taamaallaat tunngatinneqarpoq. 

 

”Ajunngitsorsiassaqartitsineq pillugu kalaallit aaqqissuussinerat malillugu ajunngitsorsiassat” 

isumaat nr. 2-mi nassuiarneqarput. Nassuiarneqarnerat arnanut akuersititseqqaarani 

naartunaveersaasersuisimanermik sulianut attuumassutilinnut ajunngitsorsiassaqartitsineq 

pillugu kalaallit aaqqissuussinerat 2025-mut Aningaasanut Inatsimmi atuutilersinneqartoq 

malillugu ajunngitsorsiassaritinneqartunut tunngavoq. Tamatumani aaqqissuussineq danskit 

aaqqissuussinerannit immikkoortinneqarsinnaaqqullugu nassuiaat pisariaqarpoq, taamaalilluni 

kalaallit oqartussaasui danskilluunniit oqartussaasui tunniussisuussanerannik 

aalajangernissamut atorneqarsinnaaqqullugu. 

 

”Ajunngitsorsiassaqartitsineq pillugu danskit aaqqissuussinerat malillugu ajunngitsorsiassat” 

isumaat nr. 3-mi nassuiarneqarput. Nassuiarneqarnerat arnanut akuersititseqqaarani 

naartunaveersaasersuisimanermik suliamut attuumassutilinnut ajunngitsorsiassaqartitsineq 

pillugu danskit aaqqissuussinerat malillugu ajunngitsorsiassaqartitsinissaq pillugu danskit 

oqartussaasui peqatigalugit aalajangiinikkut isumaqatigiinnikkulluunniit 

ajunngitsorsiassaritinneqartussanut tunngavoq. Danskit aaqqissuussinerat arnanut Kalaallit 

Nunaanni 1960-ip 1991-illu akornanni akuersititseqqaarani naartunaveersaasersuisimanermik 

suliamut (spiralilersuisoqarsimaneranik suliamut) attuumassutilinnut 

ajunngitsorsiassaqartitsineq pillugu Folketingip inatsisaani aalajangersarneqarpoq, tak. inatsit 

nr. 722, 1. septembari 2026-meersoq. 

 

”Ajunngitsorsiassat” ataatsimut isumaat nr. 4-mi nassuiarneqarnerat malillugu tassaapput, 

ajunngitsorsiassat kalaallit danskilluunniit aaqqissuussinerat malillugu tunniussat, tak. nr. 2-

mi 3-milu nassuiarneqarnerat. 

”Isumaqatigiissut”-ip isumaa nr. 5-imi nassuiarneqarpoq. Nassuiarneqarnera 

ajunngitsorsiassaqartitsineq pillugu kalaallit danskilluunniit aaqqissuussinerannut taarsiullugu 

atuutilertussatut ajunngitsorsiassanik tunniussineq pillugu innuttaasup aamma kalaallit 

danskilluunniit pisortaasa oqartussaatitaasa akornanni isumaqatigiissummut inatsisitigut 

pisussaaffiliisumut tunngavoq. Nassuiarneqarnera § 1, imm. 2-mi 3-milu atorneqarpoq, 

isumaqatigiissuteqarnikkut ajunngitsorsiaritinneqartut amerlassusaat 

ajunngitsorsiassaqartitsineq pillugu kalaallit danskilluunniit il.il. aaqqissuussinerat malillugu 

ajunngitsorsiassaritinneqartut amerlassusaannut naleqqiunneqarsinnaanissaat siunertaralugu. 

  

§ 3-mut 

 

Imm. 1-imut 

Arnamik akuersititseqqaarani naartunaveersaasersuisimanermik suliaq tunngavigalugu 

ajunngitsorsisoqarpat, inatsisit atuuttut naapertorlugit pilersuinermut ikiorsiissutinut 

pisortalluunniit isumaginninnermut ikiorsiissutaanni allani pissutsit pisullu qanoq issusiat 

aallaavigalugit ilanngaateqartitsisoqarsinnaavoq. Assersuutigalugu arnap ajunngitsorsiassai 

aningaasarsiaata nalunaarsornerini ilanngunneqarsinnaapput, aningaasanik ikiorsiissutinik, 

pensionisiassanik, ineqarnermut tapiissutinik imaluunniit innarluutilinnut ikiorsiissutinik, 

tamatumani aningaasartuuteqarnerunermut ikiorsiissutinik imaluunniit inuit innarluutillit 

pillugit inatsit naapertorlugu inuttut tapisianik pisartagaqarsinnaatitaanersoq oqartussat 

naliliinissaannut atugassatut.  

  

Ajunngitsorsiassat § 1 naapertorlugu tunniunneqarpata, tigusisumut namminermut imaluunniit 

taassuma aapparisaanut, inooqataanut imaluunniit inoqutaanut pilersuinissamut ikiorsiissutit 

allanilluunniit pisortat ikiorsiissutaanni allani aningaasarsianik tunngaveqartussat 

naatsorsorneqarnerannut nalinginnaasumik ilanngunneqannginnissaat 

ilanngaaserneqannginnissaallu ilanngussassatut siunnersuutigineqartumi tassa § 3, imm. 1-imi 

qulakkeerneqassaaq. Ajunngitsorsiassaritinneqartut nalikinnerulernerannik tamatuminngalu 

pissuteqartumik ajunngitsorsiassaqartitsineq pillugu aaqqissuussinerup arnamut 

ajunngitsorsisussamut iluaqutaanissaata annikillineranik kinguneqarsinnaasumik arnap 

pineqartup inoqutaaluunniit il.il. aningaasassaaleqinissaat taamaalilluni 

pinaveersaartinneqassaaq. 

 

Ajunngitsorsiassat ingerlaavartumik ataasiartumilluunniit tunniunneqarnersut 

apeqqutaatinnagu, aalajangersagaq kalaallit danskillu aaqqissuussineri malillugit 

ajunngitsorsiassanut atuuppoq. 

 

Imm. 2-mut 

Aalajangersagaq Naalakkersuisut ajunngitsorsiassat akiitsunut pisortat tungaanniit 

matussusiissutigineqarsinnaanngilluinnarnissaat 

eqqartuussivilersuutigineqarsinnaanngilluinnarnissaallu qulakkeerumallugu malittarisassanik 

sukumiinerusunik aalajangersaasinnaanissaannut tunngavissiivoq. 

 

Ajunngitsorsiassat kingusinnerusukkut piumasarineqartunut, ilanngaatinut assigisaannullu 

tunngasutigut akiliisitsisoqannginnissaa pillugu malittarisassanik aalajangersaasinnaatitsineq, 

ajunngitsorsiassat imm. 1-imi allaqqasunut uniuuttumik noqqaassutaanissaasa 

pinngitsoortinneqarnissaannik qulakkeerinniffiunissaanik siunertaqarfiulluinnarpoq. 

Kingusinnerusukkut piumasarineqartut, ilanngaatit assigisaallu pisortat ikiorsiissutaannut 

allanut tunngasut ajunngitsorsiassat imm. 1 naapertorlugu illersornissaannut tunngasuni 

ilaanersut qularutigineqaraangat Naalakkersuisut inatsisitigut isumannaatsuunissamik 

taamaalillutik qulakkeerinnissinnaapput. “Assigisaallu”-mik allaqqasoq ima paasineqassaaq, 

tamatumani piginnaatitsissut pisortat ikiorsiissutaannut tunngatillugu allaffissornikkut 

aningaasaqarniarnikkulluunniit akiitsunut matussuseeriaatsini akiliisitsiniaatsinilu allani, 

“kingusinnerusukkut piumasarineqartut”-mik imaluunniit “ilanngaatit”-nik taaneqarnersut 

apeqqutaatinnagu, aamma atuussinnaasoq. 

 

Piginnaatitsissut assersuutigalugu ajunngitsorsiassat makkununnga tunngatillugu 

illersorneqarnissaannut malittarisaliuussinissamut atorneqarsinnaavoq: 

 

• Pisortanit ataavartumik ikiorsiissutisiarisartakkanut ineqarnermulluunniit 

tapiissutisiarisartakkanut matussusiinissamut atatillugu aningaasanik 

arsaarinnissuteqarneq. 

• Ajunngitsorsiaqartitaasup aningaasat atorsinnaasaanut tunngasuni 

allanngortoqarneranik pissuteqartumik piumasarineqarsinnaasunik, pisortat 

allaffeqarfiatigoortumik isumaginninnermut ikiorsiissutinut il.il tunngasuni 

utertitseeqqusineq. 

 

Taagorneqartut tamakkiisuunngillat, tamannalu Naalakkersuisut allaffissornermi suleriutsinut 

nutaanut, nassuiaatinut tunngasutigut nalornissutinut pisortalluunniit akiitsunut 

matussusiinissamut naatsorsueriaasissaannut tunngasuni qisuariarsinnaanerannik 

qulakkeerisuuvoq. 

 

§ 4-mut 

 

Imm. 1-imut 

Imm. 1-imi oqaaseqatigiinni siullerni allaqqasut naapertorlugit, matumani inatsit 

naapertorlugu ajunngitsorsiassaritinneqarsinnaatitaasut allamut tunniunneqarsinnaanngillat 

imaluunniit arnamut ajunngitsorsiassaqartitaasumut 



28. septembari 2026  UKA 2026/235 

14 

_____________________ 

UKA 2026/235  

PIIN suliap normua 2026-1105 

eqqartuussisulersuutigineqarsinnaanngillat akiitsuinulluunniit 

matussusiissutigineqarsinnaanngillat. Aalajangersagaq arnap ajunngitsorsiassaqartitaasup 

ajunngitsorsiassaata akiitsuinut matussusiissutitut akiitsuisalu akilernissaannut pisortat 

namminersortulluunniit akiliisitsiniartartuisa tungaanniit 

piumasaqaatigineqarsinnaannginnerannut tunngasortaqarpoq.  

 

Ajunngitsorsiassat tunniunneqarnissaasa tungaanut illersorneqarnissaannut malittarisassat 

Kalaallit Nunaanni eqqartuussisarnermik inatsimmi § 620, imm. 1-imi tunngavigineqartunut 

naapertuulluinnarpoq, ajunngitsorsiassanulli matumani siunnersuummi pineqartunut 

erseqqissumik naleqqussarneqarlutik. 

 

Imm. 2-mut 

Imm. 2-mi allaqqasut naapertorlugit, ajunngitsorsiassat arnamut tunniunneqareerneranni 

allamut tunniunneqarsinnaalissapput. Tamanna ajunngitsorsiassaqartitaasup 

ajunngitsorsiassani tigoreersimaleriarpagit sumut atorniarnerlugit, tamatumani 

assersuutigalugu  akiliutiginiarnerlugit, qularnaveeqqutiginiarnerlugit imaluunniit 

ajunngitsorsiani tamaasa ilaaluunniit allamut tunniunniarnerlugit, nammineq 

aalajangersinnaaneranik malitseqarpoq.  

 

Imm. 2-mi oqaaseqatigiit aappaanni pingajuannilu allaqqasut naapertorlugit, 

eqqartuussivilersuussinerit akiitsunulluunniit matussuseeqqusinerit ajunngitsorsiassat 

tunniunneqareerneranni aamma pisinnaapput, ajunngitsorsiassat aningaaserivimmi kontomut 

immikkut ikineqarsimanngippata ajunngitsorsiassaqartitaasulluunniit pisaanit allanit allatut 

iliornikkut erseqqissumik avissaartinneqarsimanngippata. Tamanna ajunngitsorsiaata 

erniaanut taakkunanngalu iluanaarutaanut tunngatillugu aamma atuuppoq. Kalaallit Nunaanni 

eqqartuussisarnermik inatsimmi, § 620, imm. 1-imi oqaaseqatigiit aappaanni pingajuannilu 

innarluuteqarneq imaluunniit pilersuisigisamik annaasaqarneq pillugu taartisiassat 

ajunngitsorsiassallu illersorneqarnissaannut tunngasuni tunngavigineqartut aalajangersakkami 

tunngavigineqarput. Tamatumani tunngavigineqartoq ajunngitsorsiassaqartitaasup taassumalu 

akiligassaqarfigisaata eqqarsaatigineqarnissaannik qulakkeerinniffiuvoq. Ajunngitsorsisup 

ajunngitsorsiaata illersorneqartuusut aningaasaataanit allanit 

immikkoortilluinnarneqartuartillugit illersorneqarnerat arnamut iluaqutaasussamik 

atuutiinnassaaq. Arnalli ajunngitsorsiai aningaasaataanut allanut kattunneqarpata, 

aningaasaataata ilai suminngaanniit pissarsiarisimaneranik uppernarsarniarnissaq 

ajornakusuulersinnaammat imaluunniit ajornarsinnaammat, akiliisitsiniartartunit 

noqqaassutaanerannik kinguneqarsinnaavoq. 

 

Imm. 3-mut 

Aalajangersakkami matumani allaqqasut naapertorlugit, eqqartuussivilersuussinerit 

akiitsunulluunniit matussuseeqqusinerit noqqaassutigineqartut taakkulu amerlassusissaat 

akuerineqareerneranni aalajangerneqareerneranniluunniit pisinnaapput, 

ajunngitsorsiassaqartitaasoq tamatumunnga akuersisimappat, imaluunniit pisassarisami 

qularnaveeqqutitut atorneqarnissaat piumasarisimappagu. 

 

Aalajangersagaq Kalaallit Nunaanni eqqartuussisarnermik inatsimmi § 620, imm. 4-mi 

tunngavigineqartunut naapertuulluinnarpoq, matumanili siunnersuut tunngavigalugu 

ajunngitsorsiassaritinneqarsinnaatitaasunut naleqqussarneqarluni. Aalajangersagaq 

ajunngitsorsiassaqartitaasup ajunngitsorsiassami tigunnginnerini sumut atussanerinut 

nammineq aalajangernissaanut periarfissiivoq, tamatumunnga tunngatillugu erseqqissumik 

akuersisimappat, ajunngitsorsiassaataluunniit qularnaveeqqutitut atorneqarpata. 

Taamaaliornissaq pisariaqalersinnaavoq, assersuutigalugu ajunngitsorsiassaqartitaasoq 

ajunngitsorsiassami suli tunniunneqanngitsut nalituumik pisiaqarnialersaarpat imaluunniit 

akiitsuni tamaasa nammineq aalajangernermigut akilernialersaarpagit. 

 

Imm. 4-mut 

Naalakkersuisut pissutsit imm. 1-3-mi nassuiarneqartut pillugit matumani immikkoortoq 

tunngavigalugu malittarisassanik sukumiinerusunik aalajangersaanissamut 

piginnaatinneqarput. Tunngavigineqartortaaq ajunngitsorsiassat kontomut immikkut 

ikineqarnissaat, tunniunneqarnissaat, nalunaarsorneqarnissaat imaluunniit ajunngitsorsiassat 

eqqartuussivilersuutaanissaannut akiitsunulluunniit matussusiissutaanissaannut 

illersorneqarnerannik ajunngitsorsiassaqartitaasumut paasissutissiineq pillugit 

malittarisassanik aalajangersinnaanissamut atorneqarsinnaavoq. Piginnaatitsissut 

aalajangersakkami imm. 1-3-mut ajunngitsorsiassat illersorneqarnissaannut inatsisitigullu 

qanoq inissisimanermut tunngasunut tapiliussatut atuuttussanik Inatsisartut inatsisaanni 

allannguuteqanngikkaluarluni allaffissornikkut malittarisassanik pisariaqalissappat 

naleqqussarneqariaannaasunik aalajangersaasinnaatitsivoq. 

 

§ 5-imut 

 

Inatsisartut inatsisaat una tunngavigalugu ajunngitsorsiassat akileraarutaassanngitsut 

aalajangersakkami matumani qularnaarneqarpoq. Tamanna ajunngitsorsiassaqartitsineq 

pillugu aaqqissuussinerup siunertaanut iluaqutaassaaq, arnanummi eqqugaasimasunut 

taartisiaritinneqartut aningaasarsiatut iluanaarutitulluunniit isigineqaratik 

ilungersunartorsiornerannilli inuunerisalu allanngorujussuarnerannik kinguneqartumik  

eqqunngitsuliorfigineqarsimanerannut ajunngitsorsiatut isigineqarmata. Arnamut 

ajunngitsorsiassaritinneqartut ilaasa pisortanut utertinneqarnerannik kinguneqarsinnaasumik 

akileraartitsinikkut ikilisinnagit tamakkiisumik tunniunneqarnissaat 

akileraartussaannginnikkut qulakkeerneqarpoq. 

 

§ 6-imut 

Imm. 1-imut 

Siunnersuutip nalunaarutigineqarnerata aqaguani atuutilissaaq. Tamanna siunnersuummi 

aalajangersakkat malittarisassat atuutiliinnartut atuutilernissaannik ajornarunnaarsitsivoq. 

Ilanngussaq 1  

 

Tusarniaanermut allakkiaq 

 

Siunnersuut Naalakkersuisut tusarniaanermut nittartagaanni saqqummiunneratigut 7. juuli 

2026-miit 4. aggusti 2026-p tungaanut tusarniaassutigineqarpoq. 

 

Tusarniaaffigineqartuni uku siunnersuummut oqaaseqaateqartuupput: 

  

1) Inuit innarluutillit pillugit oqaaseqartarfik Tilioq 

1.1 Inuit innarluutillit pillugit isumaqatigiissut naapertorlugu akuersititseqqaarani 

naartunaveersaasersuisimanermi suliat innarluuteqalernermik kingunerluuteqartitsisinnaaneri 

pillugit inatsisissatut siunnersuummi oqaaseqaatini akuerineqassasut Tiliumit 

innersuussutigineqarpoq. 

 

Inuit innarluutillit pillugit isumaqatigiissut naapertorlugu akuersititseqqaarani 

naartunaveersaasersuisimanermik suliani pisut aalajangersimasut ilaanni sulianut 

attuumassuteqartut naartunaveersaaserneqarnermik kingorna kingunerluuteqalersimasut, 

innarluutilittut isigineqartut malugeqquneqarpoq. Pisuni aalajangersimasuni 

innarluuteqarnermik qanoq tunngavissiitiginersut, suliani ataasiakkaani sukumiisumik 

nalilersuinermi tunngavigineqassaaq.  

 

Matumani taamatut erseqqissaasoqarnissaa pisariaqartinneqartutut 

nalilerneqarsinnaanersoq, inatsisissatut siunnersuummi aalajangersagaqanngilaq.  

Ajunngitsorsiassaqartitaasinnaanissaq aamma ajunngitsorsiassanik illersuisinnaanissaq 

pillugit siunnersuutigineqartut, pineqartup innarluuteqarneranik tunngaveqanngilaq, soorlu 

aalajangersakkat aamma innarluuteqarneq tunngavigalugu assigiinngisitsinermik 

imaqanngitsut. 

 

Taamaattumik innersuussutigineqartoq una inatsisissatut siunnersuummi 

ilanngunneqanngilaq. 

 

1.2 Ajunngitsorsiassaqartitsinermut aaqqissuussineq pillugu suliamik suliarinninneq 

paasissutissiinerlu inunnut paasinnittaasikkut tarnikkulluunniit pisinnaasakinnerulersimasunut 

paasinarsarneqarnissai Tiliumit innersuussutigineqarpoq. Ujartuilluni aqqutissiuussineq, 

illersorteqarnissamut imaluunniit ikorfartorteqarnissamut periarfissaq aamma 

uppernarsaateqarnissamut piumasaqaatit sakkukillisat, tassani inunnut ataasiakkaanut 

tarnikkut kingunerluuteqarnermut atatillugu nalunaarsuinermi uppernarsaatinik 

amigaateqarsinnaasarneri eqqarsaatigalugit qulakkeerneqartariaqartut, Tiliumit 

innersuussutigineqarpoq. 

 

Sulianik suliaqartarneq pillugu, nittartakkakkut attaveqaatitigut ajunngitsorsiassanik 

qinnuteqarsinnaanerup saniatigut, oqarasuaatikkut, allakkatigut, e-mailikkut ornigunnikkullu 

qinnuteqarnissamik periarfissaqartoq Meeqqanut, Inuusuttunut, Inatsisit 

Atuutsinneqarnerannut Naligiissitaanermullu Naalakkersuisoqarfik paasissutissiivoq. 

Innuttaasut qinnuteqarnerminni allanit ikiorneqartarnerat (uani, oqartussani sulisut aamma 

ilaquttat) Naalakkersuisoqarfiup ilisimavaattaaq. 

 

1.3 Inuit innarluutillit pillugit inatsit naapertorlugu, ajunngitsorsiassat inunnut innarluutilinnut 

tapiissutit, aningaasartuutaanerusunut tapiissutit imaluunniit inummut tapiissutit 

ikilisinneqarnissaannik imaluunniit atorunnaarsinneqarnissaannik kinguneqassanngitsut, 

inatsisit oqaasertaani nassuiaatitaaniluunniit erseqqissumik takuneqarsinnaassasut Tiliumit 

innersuussutigineqarpoq.  

 

Tusarniaanermut akissummut tunngatillugu siunnersuut akuersaarneqarpoq, taamaattumillu 

§ 3, imm. 1-imut immikkut nassuiaatini erseqqissaaneq una ilanngunneqarpoq. 

 

1.4 Inuit pisinnaatitaaffiinut tunngatillugu aaqqiissutissanut malittarisassat naapertorlugit 

aningaasanik ajunngitsorsiassaqartitsineq kisimi naammanngitsoq, aammali piviusumik 

aaqqiissutissatut suliniutinik malitseqartinneqarnissaa piumasaqaataasoq. Akeqanngitsumik 

immikkut tarnikkut nalaatsinerlussimanermi ikiueqqaarnermik, kingunerluuteqarnerup 

suliarinissaanut aamma arnat iluinik misissuinernut/nakorsaasersuinermullu malitseqartitsineq 

Naalakkersuisut qulakkeertariaqarpaat. 

 

Naalakkersuisut Tusaannga aqqutigalugu katsorsarnermik tarnillu pissusiinik 

ilisimasalimmik oqaloqateqartoqartarnissaanut qulakkeerinnipput.  

Peqqinnissaqarfiup ikiuutai nalinginnaasutigut peqqissutsimut tunngasutigut arnat iluinik 

misissuinermut aamma nakorsaasersuinermi pisariaqartitsisoqartillugu malitseqartitsinernut 

tunngasunut aamma kiffartuussisoqarsinnaavoq. 

 

2) Inuttut Pisinnaatitaaffinnik Ilisimatusarfik 

2.1 Najukkat apeqqutaatinnagit, assigiimmik ajunngitsorsiassaqartitsinissamik 

siunertalimmik, danskit aaqqissuussinerat malillugu ajunngitsorsiassanik qinnuteqartut 

assigiimmik pinninnissamut, tunngavimmik pilersitsisoqarmat Inuttut Pisinnaatitaaffinnik 

Ilisimatusarfimmit pitsaasutut isigineqarpoq. Inatsisissatut siunnersuutip qinnuteqaatinik 

suliaqarnerup assigiissaarneqarnissaa anguniarneqartoq Ilisimatusarfiup pitsaasutut 

isigaattaaq, tamatumani kalaallit danskilluunniit aaqqissuussinerat naapertorlugu 

ajunngitsorsiassanik qinnuteqarneq pigaluarpat, ajunngitsorsiat tunniunneqartut 

illersorneqarnerat. 

Siunnersuutip tapersersorneqarneranut qujavugut. 

 

2.2 Inatsisissatut siunnersuummi § 8, imm. 1-imi, Naalakkersuisut ajunngitsorsianik 

tunniunneqareersunik utertitseqqeeqqusisinnaanissaat siunnersuutigineqarpoq, tamatumani 

ajunngitsorsisimasoq arajutsisimanngikkaluarlugu paasissutissanik 

tunniussinngitsoorsimasoq, imaluunniit paasissutissanik eqqunngitsunik aalajangiinissamut 

pingaarutilinnik tunniussisimasoq paasinarsippat. 

Inatsisissatut siunnersuummi § 8, imm. 2-mi siunnersuutigineqarportaaq, Naalakkersuisut § 8, 

imm. 1 naapertorlugu sulianik suliassanngortitsineq pillugu sukumiinerusunik 

maleruagassanik aalajangersaanissaannut piginnaatinneqassasut. 

Inatsisissatut siunnersuummi § 8, imm. 2-mi nassuiaatini immikkuullarissuni 

atuarneqarsinnaavoq, “siusinnerusukkut maleruagassiivigineqarsimanngippat, suliat 

eqqartuussivimmut qanoq saqqummiunneqartarnissaat pillugu assersuutigalugu innuttaasup 

qinnuteqarneratigut Naalakkersuisut eqqartuussivikkoortumik suliamik 

aallartitsisinnaanissamut aalajangersakkanik atuutilersitsinissamut maleruagassanik 

aalajangersaanissamut Naalakkersuisut periarfissinneqarput.” 

Piginnaatitsissutip qanoq atorneqarnissaa pillugu, aalajangersakkami oqaasertaannit aamma 

nassuiaatini immikkuullarissuni ilaasumi erseqqinngitsumik allaqqasoq, Ilisimatusarfimmiit 

maluginiarneqarpoq. Assersuutigalugu Naalakkersuisut nammineq iliuuseqarnerannut 

malittarisassanik pituttuisunik aalajangersaanissamut inatsisitigut tunngavissamik 

pilersitsissanersut, imaluunniit eqqartuussivimmi ajunngitsorsiassannik utertitsinissamik 

eqqartuussutinut tunngatillugu suliap ingerlanneqarneranut malittarisassanik 

aalajangersaanissamut inatsisitigut tunngavissaqarnersoq erseqqinngilaq. Tunngaviusumik 

inatsisip § 61-iani, oqaaseqatigiit siulliit, imm. 1 naapertorlugu eqqartuussisut pissaanermik 

atortitsinerat inatsisitigut taamaallaat aaqqissuunneqarsinnaammat Ilisimatusarfimmiit 

maluginiarneqarpoq. 

 

Inuttut Pisinnaatitaaffinnik Ilisimatusarfimmit innersuussutigineqarpoq: 

• Naalakkersuisut aalajangersagaq sumik siunertaqarnersoq pillugu itisiliissasut, matumani 

pisuni qanoq ittuni aamma suliani qanoq ittuni maleruagassiisoqarsinnaassanersoq. 

 

Tusarniaanerup kingorna aningaasanik utertitseqqeeqqusinermut tunngatillugu, 

malittarisassat atuuttut utertitsinissamik piumasaqaateqarnissamut pisariaqartumik 

inatsisitigut tunngavissaqartut naliliiffigineqarmat peerneqarput. 

 

3) Kalaallit Nunaanni Inuit Pisinnaatitaaffii pillugit Siunnersuisoqatigiit 

3.1 Pingaarnertut IPPS-ip tapersersorsinnaavaa, akuersititseqqaarani 

naartunaveersaasersuinermik suliani ajunngitsorsiassaqartitsinerit pillugit inatsisitigut 

ersarissumik pilersitsisoqarnissaa. Pitsaasuuvoq, siunnersuummi iluarsineqartoq 

akileraartussaatitaannginneq, ikiorsiissutinut sunniisussaannginneri, matussusiinissamut 

illersugaaneri kiisalu suliamik suliaqarnermi paasissutissanik pisariaqartunik 

pissarsisinnaaneq. 

 

Siunnersuut tapersersorneqarneranut qujavugut. 

 

3.2 IPPS-ip taamaammat innersuussutigaa, oqaaseqaatinit aamma allaffissornikkut sulianit 

ersersinneqassasoq: 

• allattuivinni atortussanik amigaateqarneq imminermini itigartitsinermik 

inerneqarsinnaanngitsoq, 

• arnamit eqqugaasumit ataqatigiissumik tatiginartumillu oqaluttuaq immikkut 

pingaarutilimmilli uppernarsaataasinnaavoq, 

• oqartussaasut allattuisimannginneranut imaluunniit toqqorsisimannginneranut 

qinnuteqartup aarlerinaat nammassanngikkaa. 

 

Naartunaveersaasersuisimanermi sulianut tunngasunut suliaqarnermi tunngavissat 

aalajangersimasut ukiuni siuliini aalajangiunneqareerput, maannakkullu tamanna 

tunngavigalugu suliarineqarlutik. Tamanna peqqutigalugu matumani siunnersuummi 

suliarinnittaaseq taanna malittarineqassanngilaq. Meeqqanut, Inuusuttunut, Inatsisit 

Atuutsinneqarnerannut Naligiissitaanermullu Naalakkersuisoqarfik kalaallit 

ajunngitsorisassaqartinneqartunut sulianut sullissisussatut akisussaaffeqartunut 

sullissinermut tunngasunik paasissutissiipput: 

• nakorsiarnermi allattukkat amigaateqarneq peqqutaalluni 

itigartitsisussaannginneq, 

• arnaq eqqugaasumit nassuiaatit ataqatigiissaarillutillu uppernartuuppata, 

nassuiaatigisai uppernarsaatitut ilanngunneqassapput, 

• oqartussat nakorsiarnermi allattuiffinni allagaataasivimmulluunniit 

inissitsiterinermi paasissutissanik amigaateqartillugit, qinnuteqartoqartoq 

eqqungaannginnissaa. 

 

3.3 IPPS-ip innersuussutigaa, oqaaseqaatini erseqqissarneqassasoq, atuuttumik 

akuersissuteqarnermik naliliineq piviusumik kiisalu ilaatigut makku eqqarsaatigalugit 

pissasoq: 

• ukiut perungassuserlu,  

• oqaatsinik paasinnissinnaaneq,  

• ilisimatitsissutit imarisai ilusaallu,  

• tunaartaqartariaqarneq,  

• oqartussaasuni inissisimaneq,  

• peqqinnissaqarfimmi sulisut oqartussaasutut inissisimanerat,  

• naameersinnaanermut piviusumik periarfissaqarneq.  

Akuersissuteqarsimanermik uppernarsaammik amigaateqarneq akuersissuteqarsimanermik 

uppernarsaammik peqarnermut sanillersuunneqassanngilaq. Tamanna pingaartumik 

pingaaruteqarpoq ukiukitsut pillugit suliani aamma suliani oqaluttuarisaanermi, 

akuersissuteqarnermik uppernarsaateqarfiusimanngitsuni. 

 

Sulianik suliarinnittarnermut paasissutissat pillugit, suliat tamarmik ataasiakkaarlugit 

nalilersorneqassasut, matumani qulaani immikkoortut taaneqartunut atatillugu, taamatut 

Meeqqanut, Inuusuttunut, Inatsisit Atuutsinneqarnerannut Naligiissitaanermullu 

Naalakkersuisoqarfik paasissutissiivoq. 

 

3.4 §§ 3 aamma 4 naapertorlugit Naalakkersuisut piumasarisinnaavaat peqqinnissaqarfimmi 

sulisut, namminersortut aamma pisortani oqartussaasut paasissutissanik sunilluunniit, sulianik 

kalaallit aamma danskit aaqqiissutaat naapertorlugit pisariaqartunik tunniussissasut.  

IPPS-ip innersuussutigaa suliamik paasissutissanik sunniuteqarluartunik pisariaqartitsineq, 

oqaaseqaalli siammasissorujussuuvoq. Paasissutissat peqqissutsimut, seksualitetimut, 

kinguaassiortarnikkut pissutsinut, ilaqutariittut inuunermut kiisalu inummut paasissutissanut 

immikkut mianerisarialinnut attuumassuteqartussaapput.  

IPPS-ip innersuussutigaa, erseqqissarneqassasoq, taamaallaat paasissutissanik suliamik 

pineqartumik suliaqarnermut pisarialinnik aamma annertussusilinnik aallertoqarsinnaassasoq. 

Ilanngullugu oqaaseqaatini ilanngunneqartariaqarpoq, suliaqarneq paasissutissanik 

pisariaqartuinnarnik, siunertamut atugassaannarnik, illersugaasunik, 

nipangiusimasassaatitaasunik, nakorsiartup pisinnaatitaaffiinik aamma inummut 

paasissutissanik suliaqarnermi malittarisassanik ataqqinnilluni suliarineqassasut.  

Arnaq eqqugaasoq aallaavittut ilisimatinneqassaaq, paasissutissat suut aaneqarnersut, kimit 

aamma suna siunertaralugu. 

 

Piffissaq tusarniaaviusup qaangiutereernerata kingorna, tusarniaassummut akissummi 

eqqaaneqartoq inatsisitigut tunngavissaq peerneqarpoq, naartunaveersaasersuisimanermi 

suliani sulianinniarnermi pisariaqartut soorlu napparsimasut allattuiffiannit il. il. 

tigusiniarneq tunniussiniarnermiluunniit malittarisassat atuutereersut naammattut 

nalilerneqarpoq. 

 

3.5 § 4-mi erseqqinngilaq, paasissutissanik kina aallertuunersoq, tigusisuunersoq 

ingerlatitseqqiisuunersorlu. Imm. 1 naapertorlugu Naalakkersuisut Patienterstatningen 

qinnutiginninnerata kingunerisaanik paasissutissanik piumasaqarsinnaavoq, imm. 3-mi 

ersersinneqarluni, paasissutissat Patienterstatningen-imut nassiunneqassasut.  

 

IPPS-ip innersuussutigaa, inatsisip oqaasertaasa erseqqissumik aalajangersassagaat:  

• paasissutissat Patienterstatningen-imut toqqaannartumik nassiunneqassanersut,  

• ingerlateqqitassanngorlugit Naalakkersuisunut nassiunneqassanersut,  

• imaluunniit Naalakkersuisut taamaallaat qinnuiginninneq ingerlatissaneraat.  

 

Tamanna oqartussaasut akisussaaffiannut, allattuinermut, paasissutissat illersugaanissaannut 

aamma nipangiussisimasussaatitaanermut sunniuteqarpoq.  

 

Ilanngullugu § 8 erseqqissarneqartariaqarpoq. Erseqqinngilaq, Naalakkersuisut qanoq 

piginnaasaqarnersut ajunngitsorsianik, danskit aaqqiissutaat naapertorlugu 

akilerneqarsimasunik utertitseqqusinissamut. IPPS-ip innersuussutigaa Danskit aaqqiissutaat 

naapertorlugu utertitseqqinneq aallaavittut danskit oqartussaasuinit pisussaasunit 

suliarineqartariaqartoq. 

 

Tusarniaanermut akissummut nr. 2.2-mut innersuunneqarpoq. 

 

3.6 § 9 naapertorlugu §§3 aamma 4 naapertorlugit amigartumik naammassinninnerit 

akiliisitaanermik kinguneqarsinnaapput. §§ 3 aamma 4-mi oqaaseq naalakkiut 

atorneqanngilaq, kisianni paasissutissanik qinnuiginninneq aamma piumasaqarneq 

pineqarluni. IPPS-ip innersuussutigaa erseqqissarneqartariaqartoq, pisussaaffik sorlerpiaq 

kinguneqartinneqartussaanersoq, kina akisussaatinneqarsinnaanersoq kiisalu piumasaqaatit 

suut naapertorlugit akiliisitsineq atorneqarsinnaanersoq. Pinerluttulerinermi inatsisitigut 

aalajangersagaq erseqqissuussaaq paasiuminartuullunilu. Ilanngullugu 

ersersinneqartariaqarpoq, allattuivinnik atortussanik amigaateqarnerit, toqqorsivimmi 

unammillernartut imaluunniit suliatigut aporfiit allat imminerminni akiliisitsinissamut 

akisussaaffimmik nassataqassanngitsut, paasissutissiisussaatitaasoq tunniusimalluni 

peqataasimappat piffissarlu eqqorlugu paasissutissiisimappat. 

 

Piffissami tusarniaassutip kingorna siunnersuut nalimmassarneqarpoq, tassani 

pineqaatissiisarnermut aalajangersakkat peerneqarput. 

 

3.7 Oqaaseqaatini erserpoq, ajunngitsorsiassanut kalaallit aaqqiissutaat inunnut 

qimagutereersimasunut atuutinngitsoq.  

IPPS-ip innersuussutigaa, qinnuteqaammik tunniussinnginnermi inuit qimagutereersimasut 

aamma, qinnuteqaatip tunniutereernerani, kisiannili suliap suli naammassineqannginnerani 

inuit toqusut immikkoortinneqassasut. Arnaq qinnuteqaammik tunniussisimappat imaluunniit 

allatigut erseqqissumik, suliap suliarineqarnissaa kissaatigalugu oqaaseqarsimappat, 

kingornussassani suliaq ilanngunneqarsinnaasariaqarpoq.  

Piumasaqarneq suliap suliarineqarnerata sivisussusaanik taamaatiinnarneqassanngilaq. 

Inatsimmi toqqaannartumik imaluunniit oqaaseqaatini ersersinneqartariaqarpoq:  

• qinnuteqaat ingerlasoq qinnuteqartup toqunerata kingorna ingerlatiinnarneqassasoq,  

• kingornussassat kia iliuuseqarfigisinnaanerai,  

• ajunngitsorsiaasinnaasut kimut tunniunneqarsinnaanersut.  

Sulianik ingerlasunik tamanna assigiissaartumik aamma inatsisitigut illersugaasumik 

suliarinninnermik qulakkeerinnissaaq. 

 

Ajunngitsorsiassanik qinnuteqarsimasoq qinnuteqarnermi kingorna taavalu qinnuteqaataa 

suli aalajangiiffigineqanngitsoq toqukkut qimagussimappat, pigisaanik kingornussisussat 

toqusoq pillugu suliamut tunngaviatigut ilanngunneqarsinnaapput, toqusullu 

ajunngitsorsiassanik qinnuteqaatigisimasaa akuerineqassappat ajunngitsorsiassaralui 

kingornussisussaanut kingornatigut agguaanneqarumaartut, Meeqqanut, Inuusuttunut, 

Inatsisit Atuutsinneqarnerannut Naligiissitaanermullu Naalakkersuisoqarfik ilisimatitsivoq. 

 

4) Utoqqaat pillugit oqaaseqartartoq 

 

4.1 Inatsit atuutilernerata kingorna suliat pilersinnaasut qanoq ingerlanneqarnissaat pillugu 

erseqqinnerusumik nassuiaateqarnissaq (...) amigaataavoq. 

 

Aningaasanut Inatsisip oqaasertaani allassimavoq ajunngitsorsiassaqartitsinissamut 

aaqqissuussinermut tunngatillugu suliat qanoq suliarineqartarneri pillugit Meeqqanut, 

Inuusuttunut, Inatsisit Atuutsinneqarnerannut Naligiissitaanermullu Naalakkersuisoqarfimmit 

paasissutissiissutigineqarpoq. Inatsit una akuersissutigineqassagaluarpat, suleriaaseq taanna 

ingerlaannassaaq, qinnuteqartut tamarmik naligiimmik tunngaveqarlutik suliarineqarnissaat 

qulakkeerniarlugu. 

 

4.2 (...) innersuussutigineqarpoq Naalakkersuisunit qulakkiissagaat: 

• aaqqissuussineq pillugu paasissutissat pissarsiariuminartut 

• kalaallisut danskisullu ilitsersuutit 

• pisariaqartillugu inuttut siunnersorneqarnissamik periarfissaq 

• qinnuteqarnissamut uppernarsaateqarnissamullu piumasaqaatinik paasinninnissamut 

ikiorneqarnissaq. 

 

Qinnuteqarnissamut periarfissap ammarneraniilli qulaani taaneqartut qulakkeernissaat 

immikkut eqqumaffigineqarsimasoq Meeqqanut, Inuusuttunut, Inatsisit 

Atuutsinneqarnerannut Naligiissitaanermullu Naalakkersuisoqarfimmit 

paasissutissiissutigineqarpoq. Tamatuma saniatigut ajunngitsorsiassaqartitsinissamut 

aaqqissuussinermut paasissutissat sumi kiisalu qanoq qinnuteqartoqassanersoq KNR tv-kkut, 

KNR radiukkut kiisalu inuit attaveqaqatigiittarfiisigut kalaallisut danskisullu 

paasissutissiissutigineqarput.  

 

4.3 § 2, nr. 1-imi imatut oqaasertaliussaqarpoq: 

“pingaarutilinnik paasissutisseeqqaarani, toqqagasseeqqaarani inatsisitigulluunniit 

tunngaveqanngitsumik.” 

Aalajangersagaq pisariaqartutigut eqaassuseqarnissamik periarfissiivoq,  

taamaattorli oqaasertaliunneqartoq qanoq paasinninnissamut nalorninermik 

pilersitsisinnaavortaaq. 

Suliat suliarinissaannut siumut naatsorsuutiginissai assigiiaamillu sullissinerit 

anguneqarsinnaaqqullugit, pissutsit sorliit pingaarutilinnik amigaataasutut isigineqarnersut, 

ilitsersuutini imaluunniit inatsimmut nassuiaatini erseqqinnerusumik nassuiarneqassasoq 

siunnersuutigineqarpoq. 

 

Piumasaqaatit inatsisissatut siunnersuummut nassuiaatini nassuiarneqartut suliat 

aalajangiiffiginissaat pillugu malittarisassatut aalajangersimasutut oqartussanit 

isigineqarataannaanerat nalililiinissaannut killiliisinnaasoq, Meeqqanut, Inuusuttunut, 

Inatsisit Atuutsinneqarnerannut Naligiissitaanermullu Naalakkersuisoqarfik ilisimatitsivoq. 

Tamanna malittarisassanut nalinginnaasunut oqartussat sulianik qanoq ingerlatsinissaannut 

tunngasunut naapertuutinngerataannaavoq. Nalilersueqqissaarnissaq inatsisitigut 

piumasaqaataappat, suliat tamarmik immikkut oqartussanit naliliiffigineqartussaapput. 

Taamaammat tassa oqartussat nalilersueqqissaarsinnaanissamut killileeratarsinnaasunik 

malittarisassanik aalajangersimasunik siumut aalajangeereersinnaatitaanngillat. 

  

Taamaammat tusarniaanermi akissut una inatsisissatut siunnersuummut nassuiaatini 

allannguuteqarnissamut tunngavissiinngilaq. 

 

4.4 Naalakkersuisut suliamik suliaqarnermi pisariaqartunik paasissutissatik aallertarnissaat 

Utoqqaat pillugit oqaaseqartartuanit tapersersorneqarpoq. 

Taamaattorli oqartussat namminneq pissarsiareriaannaanerusaannik qinnuteqartoq 

paasissutissanik, nakorsiarnermi nalunaarsuiffiit uppernarsaatilluunniit allat 

pissarsiariniarnerannut artukkerneqassanngitsoq erseqqissarneqarnerusariaqarpoq. 

 

Tusarniaanermut akissummut 3.4-mut innersuunneqarpoq. 

 

4.5 Sullinniakkat kinguaariit arlaqartuunerat eqqarsaatigalugu ilitsersuutit paasissutissallu 

aaqqissuunneqartariaqartut Utoqqaat pillugit oqaaseqartartup pingaartippaa.  

Qinnuteqartussat ilai ukiumik, peqqissuserminnik, qarasaasiatigulluunniit atortunik 

amigaateqarnerup malitsigisaanik inuttut ilitsersorneqarnissaminnik pisariaqartitsissapput, 

ilailu uppernarsaateqarnissamik piumasaqaatit aamma suliap ingerlanera pillugu immikkut 

tapersersorneqarnissamik pisariaqartitsisinnaallutik. 

 

Ajunngitsorsiassanik siornatigut qarasaasiatigut qinnuteqartoqarsinnaanerata saniatigut  

oqarasuaatikkut, allakkatigut e-mailikkut kiisalu ornigulluni qinnuteqartoqarsinnaasimasoq, 

Meeqqanut, Inuusuttunut, Inatsisit Atuutsinneqarnerannut Naligiissitaanermullu 

Naalakkersuisoqarfik ilisimatitsivoq. Innuttaasut allanit ikiorneqarlutik (uani, oqartussani 

sulisut aamma ilaquttat) qinnuteqartarsimasut, Naalakkersuisoqarfiup ilisimavaattaaq. 

 

4.6 § 3. Imm. 1-imut 

Oqaaseq paasissutissiisussaatitaaneq pisussaanermik imaqareersoq, oqaaseqartartoq 

isumaqarpoq. Taamaammat siunnersuutigineqarpoq oqaaseq “-sinnaavoq” allanngortissasoq 

“-sussaavoq”-mut.  

Nassuiaatini § 3, imm. 1-imi paasissutissanik tunniussisoqassasoq takuneqarsinnaavoq. 

 

Tusarniaanermut akissummut 3.4-mut innersuussisoqarpoq. 

 

4.7 § 4-mut 

Utoqqaat pillugit oqaaseqartartup § 3, imm. 1-imut tunngatillugu oqaatigineqartup assinganik 

maluginiagaqarlunilu isumaqarpoq. Tamanna arnat 1991-ip kingorna 

Danmarkimiinnerminnut atatillugu assersuutigalugu højskolernerminni, efterskolernerminni 

assigisaanilluunniit pissuteqartumik Danmarkimiinnerminni 

naartunaveersaaserneqarsimasunut aamma atuuppoq. 

 

Siuliani oqaaseqaammut innersuussisoqarpoq. 

 

4.8 Naalakkersuisut pingaartumik uku iliuuseqarfigissagai innersuussutigineqarpoq: 

•  ilitsersuutit ersarillutillu paasiuminartut, 

• suliamut paasissutissaanut tunngatillugu ikiorneqarneq, 

• ajunngitsorsiassat aningaasatigut nalingi pillugit illersorneqartuarnissaq. 

Utoqqaat pillugit oqaaseqartartup, Inatsisissatut siunnersuut ataatsimut isigalugu arnat 

pineqartut inatsisitigut illersugaanissaannut nersorneqarnissaanullu qulakkeerinninnermut 

pingaarutilimmik tapertaasoq isumaqarpoq. Taamaattorli ilitsersuinermut, suliaq pillugu 

paasissutissiinermut paasissutissiisussaatitaanermullu tunngasuni aalajangersakkat 

ersarissarneqaqqinnissaat innersuussutigineqarpoq, taamaaliornikkut aaqqissuussinermut 

tunngatillugu allaffissornikkut assigiissaartumik, ammasumik periuseqarnermik inatsisitigut 

illersugaanermik qulakkeerinnissammat.  

 

Siuliani akissutinut assingusunut innersuussisoqarpoq, matumani tusarniaanermut akissutinut 

4.2-mut aamma 4.5-imut. 


